
Putsup gassiinut imermik saligutikumik umiarsuit Kalaallit Nunaata imartaani kuutsitsinissaanik 

inerteqquteqarnissaannik, Naalakkersuisut peqquneqarnissaannik Inatsisartut 

aalajangiiffigisassaattut siunnersuut.  

(Inatsisartunut ilaasortaq Justus Hansen, Demokraatit) 

 

Aappassaaneerneqarnera 

Qujanaq siulittaasoq.  

Uani siunersuummi Naleqqamiit nunatsinni imartatsinni inuuniuteqartut, aalisartut, piniartut, 

piniagassat, allallu imartatsinnut illersorniarlugit siunnersuut tapersersorparput.  

Nunatta imartaa qangarsuaaniilli inuuniutaavoq. Suli maannamut taamatut inissisimavugut.  

Nunatsinni imarsiullaqqissunik peqarpugut, soorlu aalisartut, piniartut tamakkua nunatsinni Coast 

Guardeqalernissamut aqqutissanik pitsaasunik tuniorarsinnaavagut. Inatsimmimi 

pilersitsiinaraluarutta aamma naammanngilaq. Imartarput illersorniarutigu aamma 

paarsisussaqartariaqarput.  

Aamma siunnersuutaalluarsinnaasut ilagaat nunatsinni takornariartaatsinut 

nunatsinnukassasoqartillugu minnerpaamik Kalaalimik pikkorissumik paarsisoqartalernissaa. 

Marluuppata uppernarsarsinnaanissaanut pitsaanerussooq. Aamma tamakkua 

aningaasarsiorfissaq nutaaq tassuunakkut pilersinneqarsinnaavoq. Allatut ajornartumik nunarput 

paarilluarnioassagutsigu tamakkua piusariaqalissapput. Oqareernittuut naammanngilaq 

inerteqquteqarnissamik peqalernissaq paarsisoqaratalu.  

Nunarput asuli takornariartaatsiniit eqqaavigineqartassanngilaq. Kisianni aamma taamaaleriarluta 

eqqaasariaqassooq uani umiarsuit eqqagassaatiminnut eqqaassanngippata taava tikikkaangata 

eqqagassat pinngitsoorata eqqagassaatai tigusartussaavagut.  



 

Eqqagassanullu tunngasunut eqqagassarpassuarnut massakkut nunatsinni 

angumersisinnaajunnaaqqavugut. Ilumut ajorpoq eqqagassanut massakkut avannaani 

sineriammilu arlalinni angumersisinnaanata taamatut oqalulissagutta. Ataqatigiittariaqassagami.  

Avannaani ima imartaq eqqagassaqalertigivoq ningittakkersortut akkersaminnut eqqagassanik 

pisaqartarneri. Eqqagassarpassuit imaanut pisartut annertuallaalerput.  

Iliuusissamik allamik Naalakkersuisut ujaasisariaqalerput. Imartatta nunattalu 

minguitsuunerpaatut eqqaasartakkatta ilumoortumik eqqortumillu atuutsinniarutsigu 

iliuuseqartariaqarpugut.  

Ikuallaavinnut EU-p ikuallaaveqarnermut periutsinut aalajangersakkat arlaatigut nunatsinni 

allanngulaarlugu tulluusarlugu pisariaqarpoq. Massakkut Naalakkersuisut isumaqatigiissummik 

atsiornikuupput, tamassuma kingunerisaannik aamma tamakkua aaqqinneqartariaqarput.  

Aamma suliffissuarmik pilersitsisinnaavugut, soorlu plastikkinik aatsitsivik. Plastikkit aatseriarlugit 

nunanut allanut plastikkinik atorfissaqartitsisunut isumaqatigiilluni tuneqqinneqartarsinnaapput. 

Nunatta ajunngilaq ajunaarutiginngippagu, kisianni nunatsinni eqqagassarpassuarnut 

akiuisinnaallutalu suliffissanik pilersitsiniassuugut, tassuunakkullu eqqagassaqarneq 

akiorneqarsinnaanerulertillugu.  

Nunarput eqqiluitsoq asuli oqaasiinaasanngippat ilusseqartariaqarpugut. Eqqaaveqarneq 

ukiorpassuarni unammillernartumiittoq suli unammillernartumiileqqittussaavoq nunatta 

inunikkiartornissaa pineqarpat, takornarissallu tikittartut amerliniarutigit eqqagassaqarneq 

pimoorullugu inissiffigisariaqalerparput. Nalunngilara sammisaq allaagaluarpoq, kisianni 

eqqagassat uani pineqarput, nunamiippat immamiippalluunniit immamut pisarput, seerisarput 

aamma sialuup kuutsittarpai minguttortai.  

 

Qujanaq.  


